
Annwyl Bill 
 
Diolch am eich llythyr dyddiedig 30 Medi ynghylch agwedd Llywodraeth Cymru at bolisïau ar 
addasu genetig (GM).  Polisi Llywodraeth Cymru ers cryn dipyn o amser yw bod yn 
rhagofalus a chyfyngu ar dyfu cnydau GM, yn unol â deddfau'r Deyrnas Unedig a'r Undeb 
Ewropeaidd.  Rydym yn cydnabod nad yw'r gyfraith yn caniatáu i Lywodraeth Cymru 
wahardd cnydau GM yng Nghymru gan fod rhaid i ni weithio oddi mewn i fframwaith 
cyfreithiol Ewropeaidd.  Mae cnydau GM yn cael eu cymeradwyo ar lefel yr UE yn dilyn 
asesiad risg llawn ac, o ganlyniad, mae unrhyw fath o hadau GM sydd yng Nghatalog 
Hadau Cyffredin y Comisiwn Ewropeaidd ar gael i'w marchnata ar draws yr UE.   
 
Fodd bynnag, mae Llywodraeth Cymru'n cydnabod nad oes consensws o hyd mewn 
llenyddiaeth wyddonol ac adroddiadau ynghylch GM ar amrywiol faterion megis iechyd pobl 
ac anifeiliaid, diogelwch yr amgylchedd na materion economaidd-gymdeithasol sy'n codi yn 
sgil cyflwyno cnydau GM a'r drefn o ddefnyddio chwynladdwr o ganlyniad.  Ein polisi, felly, 
yw bod yn ofalus a chydnabod yr angen i ddiogelu ein buddsoddiad mewn amaethyddiaeth 
lân a chynaliadwy a'n hamgylchedd a thirwedd unigryw. 
 
Mae Llywodraeth Cymru'n gwbl gefnogol i gynnig y Comisiwn Ewropeaidd i ganiatáu i 
Aelod-wladwriaethau ddewis rhwng tyfu cnydau GM sydd wedi'u hawdurdodi yn eu 
gwledydd neu beidio.  Llwyddwyd i gael cytundeb gwleidyddol i'r cynnig hwn yng Nghyngor 
yr Amgylchedd ar 12 Mehefin, a mabwysiadwyd y cynnig yn ffurfiol gan Gyngor yr Undeb 
Ewropeaidd ar 23 Gorffennaf.  Mae'r ffeil bellach wedi'i phasio i Senedd Ewrop ei hystyried.  
Ar ôl mabwysiadu'r cynnig, rwy'n credu y bydd gennym fwy o reolaeth dros dyfu unrhyw 
gnydau GM yng Nghymru yn y dyfodol.   

Credwn fod angen cynnal gwerthusiad ehangach a chyflawn o organebau wedi'u haddasu'n 
enetig cyn eu cymeradwyo. Dylai'r broses cymeradwyaeth reoleiddiol ystyried materion 
economaidd-gymdeithasol yn ogystal ag iechyd pobl a'r amgylchedd. Dyma farn nifer o'r 
Aelod-wladwriaethau, ac mae'r Comisiwn yn cydnabod hyn. Felly rwy'n croesawu'r 
ymrwymiad diweddar gan ddarpar Lywydd y Comisiwn Ewropeaidd i adolygu'r system 
awdurdodi bresennol ar gyfer organebau wedi'u haddasu'n enetig. 
 
Gan droi at faterion yn ymwneud â bwyd a phorthiant, yr Asiantaeth Safonau Bwyd sy'n 
arwain polisi'r Deyrnas Unedig ar ddiogelwch bwyd a phorthiant GM, a materion yn 
ymwneud â labelu.  Nid yw'r Asiantaeth Safonau Bwyd o blaid nac yn erbyn GM. Mae'n 
ystyried y dylid gwerthuso cynnyrch GM fesul achos unigol, a bod rhaid dangos eu bod yr 
un mor ddiogel â bwyd neu borthiant confensiynol (heb ei addasu'n enetig) cyn caniatáu 
iddynt gyrraedd y farchnad. Mae'r Asiantaeth o'r farn y dylai defnyddwyr fedru gwneud 
dewis doeth ynghylch prynu bwyd GM neu beidio drwy labelu'r bwyd yn gywir. 
 
Mae'r drefn bresennol ar gyfer gwerthuso ac awdurdodi bwyd a phorthiant wedi'u haddasu'n 
enetig (GM) wedi'i gosod yn Rheoliad (EC) 1829/2003 a ddaeth i rym ym mis Ebrill 2004. 
Mae'r asesiadau diogelwch yn cael eu cynnal gan Awdurdod Diogelwch Bwyd Ewrop, yn ôl 
canllawiau a gyhoeddwyd ar gyfer asesu organebau wedi'u haddasu'n enetig.  
 
Mae pob cais yn cael ei adolygu fesul achos unigol, gan roi ystyriaeth fanwl i'r perygl o 
effeithiau gwenwynig, maethol ac alergenig. Cyn awdurdodi gwerthu bwydydd GM, rhaid 
dyfarnu nad ydynt yn peryglu iechyd, nad ydynt yn camarwain defnyddwyr, ac nad ydynt yn 
llai maethlon na'r bwydydd y bwriedir eu disodli. Wrth werthuso, gall Awdurdod Diogelwch 
Bwyd Ewrop ymgynghori gyda'r awdurdod sy'n gyfrifol am asesu diogelwch bwyd yn un o 
Aelod Wladwriaethau'r Undeb Ewropeaidd. Yr Asiantaeth Safonau Bwyd sy'n gwneud hyn 
yn y DU, gan ofyn am gyngor ynghylch bwydydd GM gan y Pwyllgor Cynghori ar Fwydydd a 
Phrosesau Newydd yn ôl y gofyn. Mae'r Asiantaeth Safonau Bwyd yn fodlon bod asesiadau 
diogelwch Awdurdod Diogelu Bwyd Ewrop yn gadarn ac yn sylfaen dda ar gyfer 
penderfyniadau. Yn gyson â pholisïau sydd wedi'u datgan gan y Llywodraeth, dylai 
penderfyniadau ynghylch awdurdodi fod yn gymesur ac wedi'u seilio ar wyddoniaeth. 

Ar sail yr asesiadau hyn, barn yr Asiantaeth Safonau Bwyd yw nad oes rheswm dros gredu 
bod porthiant GM yn peryglu da byw fferm yn fwy na phorthiant confensiynol. Mae porthiant 
GM, sy'n annhebygol iawn o gynnwys organebau wedi'u haddasu'n enetig sy'n hyfyw, yn 
cael ei dreulio gan anifeiliaid yn yr un ffordd â phorthiant confensiynol. Mae bwydydd sy'n 
dod o anifeiliaid sydd wedi bwyta cnydau GM awdurdodedig yn cael eu hystyried yr un mor 
ddiogel â bwydydd o anifeiliaid sydd wedi bwyta cnydau di-GM. 

Mae'r Asiantaeth Safonau Bwyd yn cefnogi'r egwyddor o ganiatáu i'r defnyddwyr ddewis ar 
sail labelu cywir, gan gydnabod y bydd rhai pobl yn dewis peidio prynu bwyd GM waeth pa 
mor ofalus oedd yr asesiad diogelwch. 

